MINUTI


KAMRA TAD-DEPUTATI


L-ERBATAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU 70


L-Erbgħa, 12 ta’ Marzu, 2025

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.18 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Glenn Bedingfield, Segretarju Parlamentari għall-Indafa Pubblika, l-Onor. Claudette Buttigieg, l-Onor. Andy Ellul, Segretarju Parlamentari għad-Djalogu Soċjali, l-Onor. Alex Muscat,  l-Onor. Amanda Spiteri Grech, u l-Onor. Ivan Castillo (sostitut tal-Onor. Graham Bencini) kienu preżenti.


TALBA

L-Iskrivana qalet it-talba.


MINUTI

Il-Minuti tal-Laqgħa Nru 69, li saret fil-25 ta’ Frar 2025, ġew ikkonfermati.


KORRISPONDENZA 

Email datata 25 ta’ Frar 2025 mibgħuta mis-Segretarju Permanenti fil-Ministeru għall-Wirt Nazzjonali, Arti u Gvern Lokali, b’risposta għal informazzjoni li talab il-Kumitat f’Laqgħa Nru 66; (Dok. 193)

Email datata 25 ta’ Frar 2025 mibgħuta mis-Segretarju Permanenti fil-Ministeru għall-Wirt Nazzjonali, Arti u Gvern Lokali, b’risposta għal informazzjoni li talab il-Kumitat f’Laqgħa Nru 66; (Dok. 194)

Email datata 25 ta’ Frar 2025 mibgħuta mis-Segretarju Permanenti fil-Ministeru għall-Affarijiet Barranin u t-Turiżmu b’risposta għal informazzjoni li talab il-Kumitat f’Laqgħa Nru 68. (Dok. 195) 

Għar-rigward ta’ Dok. 193 u Dok. 194 il-Kumitat qabel li jibgħat jistaqsi lis-Segretarju Permanenti għall-Wirt Nazzjonali, Arti u Gvern Lokali jekk kellux oġġezzjoni li tiġi ppubblikata l-korrispondenza mibgħuta minnu.  


KONTINWAZZJONI TAL-EŻAMI TAR-RAPPORT TAL-AWDITUR ĠENERALI EVALUATING THE ROLE OF THE MALTA FILM COMMISSION IN PROMOTING THE MALTESE FILM INDUSTRY, KIF UKOLL TAL-KONTIJIET TAL-AWTORITAJIET STATUTORJI, INKLUŻ ORGANIZZAZZJONIJIET PARASTATALI, LI JAQGĦU TAĦT IL-MINISTERU GĦAT-TURIŻMU U L-MINISTERU GĦAL GĦAWDEX GĦAS-SNIN 2020, 2021, 2022, 2023 U 2024 (Dok. 171)

Il-Kumitat irriżuma dan l-eżami mill-25 ta’ Frar 2025.

PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

Fis-2.25 p.m. l-Onor. Clayton Bartolo ġie msejjaħ jidħol fil-Kamra tal-Kumitat u beda jagħti x-xhieda tiegħu bil-ġurament ta’ lealtà li kien ħa fil-bidu tal-Leġiżlatura.

Meta waqt ix-xhieda, iċ-Chairman staqsa lill-Onor. Bartolo jgħid lill-Kumitat min kienu l-konsulenti tiegħu meta kien Ministru responsabbli mit-turiżmu, il-Membri tal-Gvern oġġezzjonaw għal din id-domanda u l-Onor. Glenn Bedingfield, għan-nom tal-Membri tal-Gvern, ivverbalizza r-raġunijiet li għalihom kienet qiegħda ssir din l-oġġezzjoni.

Iċ-Chairman, għan-nom tal-Membri tal-Oppożizzjoni, ivverbalizza r-raġunijiet li għalihom kienet saret dik id-domanda, u r-reazzjoni għall-oġġezzjonijiet verbalizzati mill-Membri tal-Gvern.

Iċ-Chairman għadda għall-votazzjoni dwar jekk id-domanda li huwa għamel lill-Onor. Bartolo għandhiex titwaqqaf, u l-Kumitat ivvota hekk:

Favur 						Kontra
Onor.						Onor.

Bedingfield Glenn				Buttigieg Claudette			
Ellul Andy					Carabott Darren
Muscat Alex					Castillo Ivan
Spiteri Grech Amanda

Il-proposta biex issir id-domanda m’għaddietx.

L-Awditur Ġenerali, flimkien ma’ uffiċjal tiegħu, ġew mitluba miċ-Chairman tal-Kumitat sabiex jersqu madwar il-mejda ħalli jagħtu spjega dwar punt imqajjem mill-Onor. Clayton Bartolo.

L-Onor. Alex Muscat ippreżenta lilll-Kumitat kopja elettronika ta’ żewġ artikli, wieħed datat 10 ta’ Frar 2025, ippubblikat minn The Shift News, intitolat €4 million unaccounted for by Film Commission to be scrutinised, (Dok. 196) u ieħor datat 11 ta’ Frar 2025, ippubblikat minn Lovin Malta, intitolat €4 Million In Film Commission Funds Unaccounted For, PAC Demands Explanation. (Dok. 197)

Iċ-Chairman talab lill-Awditur Ġenerali sabiex jibgħat lill-Kumitat spjega dwar id-dħul differit relatat ma’ għotjiet kapitali nnutati fil-kontijiet awditjati tal-Kummissjoni Maltija tal-Films għall-2022. Il-Kumitat qabel li malli jirċievi din l-ispjega, jibgħatha lill-edituri taż-żewġ portals.

Fl-4.13 p.m. l-Onor. Bartolo temm jagħti x-xhieda tiegħu.

Fl-aħħar tal-laqgħa ċ-Chairman informa lill-Kumitat li, kif kien miftiehem fil-bidu tal-laqgħa, l-Iskrivana kienet bagħtet tistaqsi lis-Sur Kevin Mahoney, Segretarju Permanenti fil-Ministeru għall-Wirt Nazzjonali, Arti u Gvern Lokali jekk kellux oġġezzjoni li tiġi ppubblikata l-korrispondenza mibgħuta minnu (Dok. 193 u Dok. 194), u kienet diġà ġiet mibgħuta risposta mingħand is-Sur Mahoney fejn qal li hu ma kellux oġġezzjoni li tali korrispondenza tiġi ppubblikata, ħlief għaż-żewġ dokumenti li jirrigwardaw il-Bank of Valletta. 

Il-Kumitat qabel li Dok. 193 (ħlief għaż-żewġ dokumenti dwar il-Bank of Valletta) u Dok. 194 jiġu mtella’ fuq il-website tal-Parlament.

Fl-4.16 p.m. iċ-Chairman aġġorna l-Kumitat għal nhar l-Erbgħa, 26 ta’ Marzu 2025 fis-2.00 p.m. bl-istess aġenda. Għal din il-laqgħa kellu jissejjaħ sabiex jixhed il-Ministru għal Għawdex u l-Ippjanar, l-Onor. Clint Camilleri.

